
З.ЏЬ. ЏЬАПУА,
ААР академик

АԤСУА ЛАКӘ ИАЗКУ 
АԤХЬАТӘИ АМОНОГРАФИА

Сергеи Лад-иԥа Зыхәба аԥхьаӡатәи аԥсуа профессио-
налтә фольклорҭҵааҩцәа дыруаӡәкуп. Аԥхьаӡа акә-

ны аԥсуа лакә иазку амонографиатә ҭҵаамҭа аԥиҵеит; 
аԥ хьа ӡа акәны илакәтәым аԥсуа проза иаҵанакуа ажанр-
қәа ҭиҵааит; аԥхьаӡа акәны аԥсуаа рҿаԥыцтә рҿиамҭа-
қәа ирызкны, иреиҳау аҵараиурҭақәа рзы, арҵага шәҟәы 
иҩит. Алакәи нарҭаа репоси инадыркны ахәыҷтәы фоль-
клор аҿынӡа, шамахамзар, жанркгьы нымхеит аҵарауаҩ 
дызхымцәажәац, илаԥшҳәаа иҵимыжьыц. 

С.Л. Зыхәба дфольклорҭҵааҩуп, длитератураҭҵаа-
ҩуп, длитературатә критикуп, дпублициступ. Д. Гәлиа, 
С. Ҷанба, Б. Шьынқәба, И. Ҭарба, А. Гогәуа, Кә. Ламиа, 
Ш. Ҷкадуа, В. Амаршьан уҳәа ирацәаҩны рырҿиамҭа қәа 
ҭиҵаахьеит. Асахьаркыратә литературазы арҵага шәҟә-
қәа аԥиҵахьеит. 

Аҵарауаҩ иусумҭақәа зегьы рҿы, сара излагәасҭа хьоу 
ала, еиҳа аԥыжәара амоуп апроза аҭҵаара. Ус иҟоуп афоль-
клор аҿгьы алитератураҿгьы. Апроза аԥыжәара шамац 

иамоуп иара ифольклортә нҵамҭақәа рҿгьы, хыԥхьаӡара 
рацәала ианҵаны иҭижьхьоу атекстқәа реизгақәа рҿы. 
Афольклорҭҵааҩ афольклортә проза иазикит ҩба-хԥа 
усумҭа неиҵых.

Урҭ рахьтә сара иалкаан сазааҭгылоит аԥсуа лакәқәа 
ирызкны, аԥсуа гуманитартә ҭҵаарадырраҿы аԥхьаӡа 
акәны иаԥиҵаз имонографиатә усумҭа (Зухба 1970). Из-
бан акәзар ари ашәҟәы аԥсуа лакәҭҵаараҿы иахьаԥхьа-
тәиу адагьы, иалкаау, иҷыдоу аҵакы амоуп С.Л. Зыхәба 
иха ҭа ҵарауаҩ иашаны ишьақәгылараҿы, еизҳараҿы. 
Абра, абри аусумҭаҿы ихацыркхеит уи итеориатә дыр-
рақәа, аԥхьаҟатәи иҭҵаарадырратә ԥеиԥш. Ари ашәҟәы 
анаҩс уи жәабала аусумҭа хатәрақәа ҩны иҭижьит. Аха 
ари аҭҵаамҭа зегьы ирылагамҭаны, зегьы ирыцкны ишы-
ҟац иаанхоит.

Иазгәаҭатәу, шықәсқәак рыбжьазаргьы, аамҭак азы 
еиц цәырҵыз аԥсуа профессионалтә фольклорҭҵааҩцәа 
хҩык – Ш.Хь. Салаҟаиеи, А.А. Аншбеи, С.Л. Зыхәбеи – 
аха  натә, ианаспирантцәаха инаркны, аԥсуаа рҿаԥыцтә 
рҿиамҭақәа иаарылҳәҳәо ажанр дуқәа нап рыларкит. 
Ш.Хь. Салаҟаиеи А.А. Аншбеи ртемақәа нарҭаа репос 
аҭҵаара иазыркзар, С.Л. Зыхәба ҭҵааратә обиектс ишьҭи-
хит аԥсуа жәлар рлакәқәа. 

Аҵарауаҩ идиссертациатә усумҭагьы уи шьаҭас изауз 
имонографиагьы ртеориатә ҵаулареи рыҩаӡара ҳа раки 
шьақәзыргыло, сара сгәанала, ҩ-ҭагылазаашьак ыҟоуп. 
Акы – аспирант хацәынмырха иусура, хьаҳәа-ԥа ҳәа да 
аҭҵаарадырра иҽаҭара, ихы аус адулара, ҩба – асовет 
ҵарауаҩ нага Е.Б. Вирсалаӡе лнапхгарала аусура ахьи-
насыԥхаз. Уи лыгәцаракра атәы С.Л. Зыхәба гәыб лыла 
акырынтә игәалаиршәалоит.

Амонографиатә ҭҵаамҭа «Аԥсуа жәлар рлакә» ҭыҵит 
Қарҭ, Е.Б. Вирсалаӡе лредакциала, 1970 шықәсазы. Иара 
убри ашықәсан ашәҟәы арецензиақәа азыркит усҟан тәи 

афольклорҭҵааҩцәа ҿарацәа Ш.Хь. Салаҟаиеи (Салакая 
1989) А.А. Аншбеи (Аншба 1970). Ашәҟәы ҿыц са наԥ-
хьа, исызцәырҵыз агәаанагарақәа хацсыркырц сҭа хуп 
А.А. Аншба даара ииашан, ԥсаҭала ииҳәо ажәақәа рыла: 
«Хьыӡрацарак иаҩызоуп аҵарауаҩ изы, аԥсуа фоль-
клор аҿы аҭыԥ ду аанызкыло, хаҭабзиаралагьы хыԥ-
хьаӡаралагьы егьырҭ ажанрқәа иреиҳау, алакәтә епос зе-
гьы инеиԥынкыланы монографиала аҭҵаара агәаӷьра» 
(Аншба 1970: 93–94). Ҵабыргны, абри аҭҵаарадырратә 
хьыӡрацара аҵарауаҩ қәыԥш, аспирант изы игәаӷьы-
уацәан, ԥышәара дуун. Убри азы афольклорҭҵааҩ илша-
рақәа, иԥсабаратә баҩхатәра, ипотенциал зегьы иара иа-
зикит, қәҿиаралагьы игәҭакы наигӡеит.

Аханатә исҳәап. Аусумҭа ааидкылан агуманитартә 
ҭҵаарадырра усҟантәи аамҭазы изықәныҟәоз аидео-
логиатә хырхарҭақәа аныԥшит, даҽакалагьы ҟалашьа 
ама мызт. Аха, ихадароу, аҵарауаҩ уи аидеологиа далум-
баауа, иусумҭа дәахьыла ихыркны, ҩныҵҟала иҭацәны 
иҟамлеит. Иара изы ихадараз – аԥсуа лакә аҭоурыхи, 
измырҩашьо аҷыда ҟазшьақәеи, аиҿартәышьеи рыҭҵаара 
акәын. Убырҭ рцәыргараҿы, еиҳаракгьы игәаанагарақәа 
«рыхьчаразы», зны-зынла амарксисттә-ленинтә теориа 
дазхьаԥшуан.

С.Л. Зыхәба имонографиа аҿынӡа аԥсуа лакә азы 
иҟаҵаз даара имаҷын. Урҭ рахьтә, анҵамҭақәа рганахьа-
ла, ихадарақәоуп: 1865 шықәсазы «Аԥсуа анбан» аԥсы-
шәалеи, урысшәалеи, қырҭшәалеи ианылаз 14 лакә; 
Д. Гәлиа 1907 шықәсазы урысшәала иҭижьыз «Аԥсуа 
лакә  қәа»; 1913–1916 шықәсқәа рзы Бзыԥтәи акомитет 
алахәылаҩцәа аԥсышәала ианырҵаз алакәқәа; 1921 шы-
қә сазы С.Н. Џьанашьиа Аӡҩыбжьа ақыҭан аԥсышәала 
иани ҵаз алакәқәа; 1935 шықәсазы К.В. Ковач урысшәала 
иҭижьыз аизга ианылаз алакәқәа; А.К. Аҳашбеи В.И. Кәы-
кәбеи 1935 шықәсазы урысшәалеи 1936 шықәсазы аԥ-

сышәалеи иҭрыжьыз «Аԥсуа лакәқәа»; 1939 шықәсазы Н. 
Сапежко урысшәала иҭижьыз «Аԥсуа жәлар рлакәқәа»; 
1940 шықәсазы К.С. Шьаҟрыли Хә.С. Бӷажәбеи аԥсышәала 
иҭрыжьыз «Аԥсуа лакәқәа» реизга актәи атом (аҩбатәи 
аҭыжьра ҟаҵан 1965 шықәсазы); 1967 шықәсазы К.С. 
Шьаҟрыл аԥсышәала иҭижьыз «Аԥсуа лакәқәа» реизга 
аҩбатәи атом; 1956 шықәсазы Хә.С. Бӷажәба қырҭшәала 
иҭижьыз «Аԥсуа лакәқәа»; 1957 шықәсазы Хә.С. Бӷажәба 
урысшәала иҭижьыз алакәқәа реизга «Аҽаԥа Џьамхәыхә»; 
1959, 1965 шықәсқәа рзы Хә.С. Бӷажәба урысшәала иҭи-
жьыз аԥсуа лакәқәа реизга; афранцыз ҵарауаҩ Ж. Диу-
мезиль 1967 шықәсазы «Кавказ абызшәақәеи атрадициа-
қәеи рзы анатолиатәи адокументқәа» захьӡу иусумҭа қәа 
ахәбатәи ртом аҿы икьыԥхьу аԥсуа лакәқәа.

Абарҭ анҵамҭақәеи, иара убас еиуеиԥшым аҭыжьым-
ҭақәа рҿы икьыԥхьыз атекстқәеи, архивқәа рҿы иҵәа-
хыз аматериалқәеи аҵарауаҩ илаԥшҳәаа иҵижьит, атек-
стологиатә хәшьара риҭеит. Иара иоуп хаҭала иԥшаа-
ны, хазшәҟәны иҭзыжьыз Санкт-Петербург Аҭҵаа ра-
дыррақәа ракадемиа архив аҿы, Н.И. Марр ифонд қәа рҿы 
иҵәахыз Бзыԥтәи акомитет абзоурала ианҵаз атекстқәа. 
Афольклорҭҵааҩ ари аизга ҭижьит 1967 шықәсазы, аԥ-
хьажәеи азгәаҭақәеи ацҵаны, «Аԥсуа фольклор ама-
териалқәа: Акад. Н.И. Марр иархив аҟнытә» ҳәа хьӡыс иа-
маны (Зыхәба 1967). Иҭыжьны иҳамоу аԥсуа фольклортә 
еизгақәа иреиӷьӡақәоу иреиуоуп иара – ҵакылагьы еи-
қәыршәашьалагьы. Иара убас аспирантура ашықәс қәа 
ирылагӡаны, аҭҵааҩы ихатәы нҵамҭақәа маҷымкәа 
иҟаи ҵеит. Даҽакала иуҳәозар, афольклорҭҵааҩ ихацир-
кыз атема ду шьаҭас иаиушаз аматериалқәа маҷымкәан 
иадигалеит.

Убри анаҩс аԥсуа лакәқәа рзы усҟантәи аамҭаз иҩыз 
астатиақәа, агәаанагарақәа акгьы бжьамыжькәа игәеи-
ҭеит. Урҭ рахьтә ихадароуп: 1939 шықәсазы икьыԥхьыз 

З.М. Морина аԥсуа лакәқәа ирзылкыз лстатиа, хыхь зыӡ-
бахә ҳҳәаз аԥсуа лакәқәа реизгақәа ирыцу – И.И. Мешь-
чанинов, А.К. Аҳашба, В.И. Кәыкәба, Н.П. Андреев, К.С. 
Шьаҟрыл, Хә.С. Бӷажәба раԥхьажәақәа, рстатиақәа. Абри 
атема – аԥсуа лакәқәа реизгареи, ркьыԥхьреи, рыҭҵаареи 
рҭоурых – иазкуп аусумҭа актәи ахы.

Ашәҟәы аҩбатәи ахаҿы ирзааҭгылоуп алакә атерми-
ни, жанрк аҳасабала аилкаареи, аматериалқәа система ла 
реихшареи ирыҵаркуа азҵаарақәа. Араҟа автор, атексттә 
материали атеориатә хыҵхырҭақәеи ихы иархәаны, из-
лазгәеиҭо ала, атермин алакәи кавказзегьтәи атермин 
араки шьаҭанкыла еишьашәалоуп, хыҵхырҭак еицры-
моуп. Алакә захьӡу азы афольклорҭҵаараҿы еиуеиԥшым 
агәаанагарақәа ыҟоуп. Урҭ иреиуоуп П.Н. Сакулин, А.И. 
Никифоров, И.М. Соколов, В.И. Чичеров, Е.В. Померанце-
ва, В.И. Пропп, В.П. Аникин, С.Ф. Баранов, Е.Б. Вирсалаӡе 
уҳәа рҳәамҭақәа. Аҵарауаҩ, арҭ аилыркаарақәа шьаҭас 
иҟаҵаны, аԥсуа лакә иаҷыдара хадараны иԥхьаӡоит аԥ-
сҭазааратә ҵабырг иагәылху хыҭҳәаак еиԥш ахәаԥшра. 

Алакәҭҵаараҿы иуадаҩӡоу азҵаарақәа ируакуп ама-
териал аклассификациа азура. Усҟантәи аамҭаз ианҵа-
ны иҟаз аматериал дықәныҟәаны, насгьы атеориатә 
ли  те ратураҿы еиуеиԥшым агәаанагарақәа азгәаҭаны, 
аҵа рауаҩ аԥсуа лакәқәа еихишоит ихадароу агәыԥқәа 
ԥшьба рыла: аԥстәқәа ирызку алакәқәа, анашанатә лакә -
қәа, абзазаратә лакәқәа, иҟам-ианым алакәқәа. Анаҩс 
алакәҭҵааҩ арҭ агәыԥқәа зегьы рхатә ҷыдарақәа аз-
гәеиҭоит. Абраҟа, сгәанала, даара ииашаны иҟаҵоуп ана-
шанатә лакәқәа рыҩныҵҟа афырхаҵаратә лакәқәа рал-
каара, насгьы урҭ рҿы ихадароу атема афырхаҵаратә 
ԥҳәысаагара шакәу азгәаҭара. Даара ирҵабыргны, агәра 
угартә иҳәоуп аҵарауаҩ абри игәаанагара: «В отличие 
от волшебных сказок некоторых народов мира, для аб-
хазской волшебной сказки в целом характерно нали-

чие большого количества элементов героики» (Зухба 
1970:67). Амонографиа автор еихишаз арҭ агәыԥқәа аԥ-
суа фольклорҭҵаараҿы ахархәара шрымац ирымоуп 40 
шықәса раахыс.

Аԥсуа лакәқәа рхаҿсахьа хадақәеи ридеа-тематикатә 
еилазаашьеи ирызку аусумҭа ахԥатәи ахы ҵакылагьы 
ҿыгҳарылагьы зегь реиҳа еиҳау, ихадароу аҭыԥ аанна-
кылоит. Араҟа алакәҭҵааҩ иҽазишәоит аԥсуа лакәқәа, 
адунеитә лакәтә репертуар иаҿырԥшны, рхатәы ми-
лаҭтә ҷыдарақәа ралкаара. Иҟалап, етноск рлакәқәа рыҭ-
ҵаараҿы ари зегь реиҳа иуадаҩӡоу азҵаарақәа ируакзар.

 Аԥсуа лакәқәа ртематикаҿы аҵарауаҩ еиҳа аԥыжәара 
риҭоит афырхаҵаратә мотивқәа ирыццәырҵуа аҭаа цәа-
ратәи ашьҭратәи мотивқәа. Дырзааҭгылоит аԥстәқәа 
ирызку алакәқәа ихадароу рперсонажцәа: ақәыџьма, 
абгахәыҷы, амшә, абнацә, ацә, ажә, аџьма, ажьа, ауаса, 
ардәына, аҳәыҳә, аҳәынҵәраԥшь уҳәа агыгшәыгқәеи, 
аҩнатә ԥстәқәеи, аԥсаатәқәеи. Иазгәеиҭоит арҭ апер-
сонажцәа рахьтә атотемтә ҟазшьа змоу аԥстәқәеи аԥ-
саатәқәеи шыҟоу. Ари агәыԥ аҿы хазы дрыхцәажәоит ае-
тиологиатә лакә-мифқәа ҳәа изышьҭоу арҿиамҭақәа.

Еиҳа иуадаҩны еилоуп аҭҵаарадырраҿы алакә хаҭа-
қәа ҳәа иԥхьаӡоу анашанатә лакәқәа. Урҭ ирызку ахәҭаҿы 
аҵарауаҩ, аиҿырԥшратә метод дықәныҟәаны, анализ 
рзиуеит аԥсуа нашанатә лакәқәа рмотивқәеи, рсиужет-
қәеи, рхаҿсахьақәеи. Алакәҭҵааҩ ишазгәеиҭо еиԥш, аԥсуа 
на  шанатә лакә ихадароу ахаҿсахьа ауаҩы иоуп. Уи иц-
цәырҵуеит егьырҭ амифологиатә персонажцәагьы: адау-
цәа, агәылшьапқәа, аҭакәажә-омагацәа, аҩсҭаацәа уҳәа. 
Ицәыргоуп, иара убас аԥсуа лакәқәа рзы еиҳа аориги-
налтә ҟазшьа змоу ахаҿсахьақәагьы: Ақаҷаа, Ӡыӡлан, 
Ӡаҳкәажә. Еиҳа ижәытәтәиу аԥсуа лакәқәа рҿы иаабоит 
аԥхьаӡатәи шьҭралатәи адунеихәаԥшышьа аҷыдарақәа. 
Аҵарауаҩ урҭ алакәқәа рхылҿиаауеит ҳәа иԥхьаӡоит 

амиф-ҵабыргқәа ҳәа изышьҭоу ажәытәӡатәи ажәабжьқәа. 
Абарҭ ажәытәӡатәи аԥсуа лакәқәа рыҿирԥшуеит адунеи 
еиуеиԥшым ажәларқәа рҿы иаҳԥыло асиужетқәа. Иара 
убас аԥсуа бзазаратә лакәқәа, рсиужетқәа рҷыда ҟаз-
шьақәа алкаауа, афольклорҭҵааҩ излеиҳәо ала, реиҳарак 
афеодалтә епоха иахылҿиаауеит, аха имаҷым урҭ рахьтә 
ажәытәӡатәи ашьаҭа змоу асиужетқәагьы. Иаҳҳәап, урҭ 
иреиуоуп аҭаҳмадцәа рышьра аҵас зныԥшуа, «Акәыцҳа» 
захьӡу алакә.

Аусумҭа аԥшьбатәи ахы алакәи аԥсуа фольклор 
егьырҭ ажанрқәеи реизыҟазаашьақәа ирызкуп. Афоль-
клор ҭҵаараҿы ари азҵаара даара хра злоу, насгьы иуа-
даҩӡақәоу ируакуп. Аҭҵааҩы иазгәеиҭоит аԥсуа фоль-
клор аҿы алакә иазааигәоу, ма ианыруа ажанрқәа: 
аҳәам ҭа (предание), алегенда, ажәаԥҟа, анекдот. Анаҩс 
еиҳа иалкаан дазааҭгылоит алакәи нарҭаа репоси реи-
зыҟазаашьа. Уанӡа ари азҵаара аԥсуаҭҵаараҿы, уимоу, 
иара кавказҭҵаараҿгьы, даара иԥсыҽны иаарԥшын. Аҭ-
ҵааҩы ииашан иазгәеиҭоит, алакәқәа рахьтә нарҭаа 
репос иазааигәоу еиҳарак афырхаҵаратә ҟазшьа змоу 
ана шанатә лакә шакәу. Аҵарауаҩ хаҭала иаликаауеит 
анашанатә лакәи нарҭаа репоси ирзеиԥшу абарҭ амо-
тивқәа: афырхаҵа нашанала иира, афырхаҵа иӡрыжәра, 
аҽыбжьара, афырхаҵа адгьыл аҵахь ицан иаара. Арҭ 
амотивқәа инарҭбаан рыхцәажәараан аҭҵааҩы дры з-
хьаԥшуеит аепоси алакәи ирзеиԥшу амифологиатә хаҿ-
сахьақәа – амаҭ, агәылшьап, адауы уҳәа. Аҵарауаҩ иха-
дароу иалкаа излаҳәо ала, алакәи нарҭаа репоси реи -
шьашәаларақәа хыҵхырҭас ирымоу ажәытәӡатәи афоль-
клортә акзаара (синкретизм) ауп, ҵабыргуп, араҟа ажа-
нрқәа реиныррагьы зынӡа мап ацәктәым.

Аусумҭа аҵыхәтәантәи, ахәбатәи, ахаҿы ирзааҭгы лоуп 
аԥсуа лакә апоетикеи анагӡара атрадициеи рызҵаара-
қәа. Еиҩдыраауп аԥстәқәа ирызку алакәқәеи анашанатә 

лакәқәеи, абзазаратә лакәқәеи рсахьаркыратә ҷыдара-
қәа. Иалкаауп, иаҳҳәап, аԥстәқәа ирызку алакәқәа аԥстә-
қәа рыбжьы зхоу адиалог форма шрызҷыдароу, акон-
таминациеи еиуеиԥшым аформулақәеи шрыцәмаҷу. 
Аҵарауаҩ ишазгәеиҭо ала, арҭ ирҿырԥшны иугозар, ана-
шанатә лакәқәа ркомпозициа еиҳа иуадаҩуп, урҭ рҿы 
еиуеиԥшым асиужетқәа еицылоит. Дара ирҟазшьоуп 
ах ҭысқәа зныкымкәа (еиҳарак хынтәны) реиҭаҳәара, 
аки-аки еихылҿиаауа ахҭысқәа рырҿыцра, зыҟаҵара 
ҟамло (запрет) аилагара, зҽызымԥсахуа аформулақәа 
рцәыр ҵра, ахҭысқәа, ахаҿсахьақәа реизырҳара уҳәа убас 
егьырҭгьы.

Аҵарауаҩ хшыҩзышьҭра риҭоит алакәҳәара атради-
циа азҵаарақәагьы: ауаажәларраҿы алакәҳәаҩ ироль, 
илакәқәа аниҳәоз аамҭа, алакәҳәараҿы атрадициеи аим-
про визациеи реизыҟазаашьа. Афольклорист, алакә ҳәаҩ-
цәа ррепертуар далацәажәо, агәаҭара ус имариамзар-
гьы, атекстологиазы аинтерес зҵоу агәаанагара иҳәоит: 
«<…>Сказка распространена далеко не одинаково во всех 
уголках Абхазии. Так, большой популярностью в горных 
селах пользуются обычно героические сказания о на-
ртах. Из сказок здесь больше любят волшебные. В селах 
предгорной полосы и на низменности, напротив, более 
распространены бытовые сказки, хотя, конечно, и здесь 
в репертуаре сказителей нередко встречаются и вол-
шебные» (Зухба 1970: 228). Афольклорҭҵааҩ даара ии-
ашан иазгәеиҭоит аԥсуаа рҿы алакәқәа реиқәырхареи 
рыҿиареи ишацхраауаз ахьча, ажьи, аӡлагарахьча уҳәа 
рзанааҭқәа. Иҵабыргны, жәытәнатә аахыс алакәбжьы 
еиҳа изыҩныҩуаз ахьчагәареи, ажьирҭеи, аӡлагареи 
ракәын. Аԥсуа лакәҳәаҩцәа рҟазареи реиҭаҳәашьеи рыла 
аҭҵааҩы урҭ еихишоит х-гәыԥкны: зрепертуар неиҵыху, 
артистк еиԥш еиҭазҳәо алакәҳәаҩцәеи, зрепертуар еиҳа 
еиҵоу, зеиҭаҳәашьагьы еизадоу алакәҳәаҩцәеи, хԥа-

ԥшьба сиужет иреиҳамкәа изгәалашәо алакәҳәаҩцәеи 
ҳәа. Ишәгәаласыршәоит, аҵыхәтәантәи ашықәсқәа рзы 
аԥсуа лакәҳәаратә традициа инарҵаулан иҭылҵааит 
Џь.И. Адлеиба аексперименталтә ҟазшьа змоу лусумҭақәа 
рҿы (Адлейба 1991; Адлейба 2000).

Даара изызхәыцтәу ҷыдараны исыԥхьаӡоит, ҳазла-
цәажәо аусумҭа автор ишьҭихыз азҵаарақәа зегьы наг-
ӡаны ишҭимҵааз иаҵшьны иахьазгәеиҭо. Аха азҵаа ра-
қәа ииашан рықәыргылара ахаҭагьы аумариаху. Усҟан, 
40 шықәса раԥхьа, аматериал маҷны ианеизгаз аамҭазы, 
даҽакала ҟалашьагьы амамызт. Иаҳҳәап, аԥсуа лакәқәа 
инагӡаны аклассификациеи асистематизациеи рзуразы, 
хымԥада, ишьақәыргылатәуп амотивқәеи асиужетқәеи 
хәыц-хәыц еилзырго, ихаҭәаау алакәтә рбага. Уи, ҳәарада, 
иааиуа афольклористцәа ҿарацәа ирусхоит, шьаҭасгьы 
ирзыҟалоит томрацәала С.Л. Зыхәба еиқәиршәаз аԥсуа 
лакәқәа.

Аҵыхәтәаны еиҭасҳәоит. Иааркьаҿны сыззааҭгылаз 
амонографиатә усумҭа «Аԥсуа жәлар рлакә» аԥсуа лакә-
қәа, иара убас аԥсуа фольклор егьырҭ ажанрқәагьы 
ҭызҵаауа рзы зда ыҟам хыҵхырҭоуп.

Абри ала сажәа хыркәшо, сырҵаҩы С.Л. Зыхәба, 75 
шықә са ихыҵра ахьӡала, гәык-ԥсыкала изеиӷьасшьарц 
сҭахуп агәабзиара, убри изацсҵоит дшаныц дызну, хьӡи-
ԥшеи зцу иҭҵаарамҩа иахьынӡауа аиҵыхра. Избан акәзар 
аԥхьаҩ дырзыԥшуп аҵарауаҩ иусумҭа ҿыцқәа.

